
ԱՄԵՆԱՊԱՏԻՎ Տ. ՄԵՍՐՈՊ ՊԱՏՐԻԱՐՔԻ 

ԱՆԴՐԱՆԻԿ ՔԱՐՈԶԸ ԽՈՍՎԱԾ ԱՆԴՐԱՆԻԿ 

ՊԱՏՐԻԱՐՔԱԿԱՆ պ ա տ ա ր ա գ ի ն

(22 Նոյեմբեր 1998)

«Յամենայն ժամ ուրախ լերուք. անդադար 

աղօթս արարէք, յամենայնի գոհացարուք. զի այս 

են կամք Աստուծոյ Քրիստոսիւ Յիսուսիւ ՛ի ձեզ»: 

(Ա ԹեՍԱՂՈՆԻԿԵՑԻՍ ե  16-18)

Գերաշնորհ Սրբազան Հայրեր, Հոգեշնորհ Հայր Աուրբեր, Արժանաշնորհ

Քահանայ Հայրեր, սիրելի ժողովուրդ.
■ Այսօր մեր Եկեղեցւոյ տօնացոյցին մէջ Ս. Ծննդեան տօնի պատրաս- 

տութեան շրջանի, այսինքն Յիսնակի աոաջին Կիրակին է: Ասիկա ակնկա- 
լութեան շրջան մըն է ակնկալութեամբ կը լեցուինք. ինչպէս լեցուած էր Հին 
Ուխտի ժողովուրդը, որ սպասեց Փրկչի գալստեան: Մարգարէները ըսած էին, 
որ Տիրոջ սերունդէն մէկը պիտի գայ ու պիտի ջախջախէ սատանային գլուխը: 
Տիրոջ խօսքը պետք է անպայման իրականանայ, ինչպէս որ Տէրը «Եղիցի» 
ըսաւ, ու տիեզերքը ստեղծուեցաւ, եղիցի լոյս ըսաւ, ու տիեզերքը լոյսով 
լուսաւորուեցաւ: Եթէ ըսաւ, որ սատանային գլուխը պիտի ճզմուի, ուրեմն 
ատիկա անպայման պիտի իրականանար:

Եկեղեցին կ՛ապրի ոչ միայն այսօրը, այլ նաեւ գալիքը: Խաղաղութեան 
նաւահանգիստը, որ խոստացուած է մարդուն, ունի երկու իմաստ: Նախ 
երկրաւոր իմաստը, այս աշխարհի մէջ խաղաղութեան նաւահանգիստը, որուն 
պէտք ունինք: Բայց նաեւ Աստուծոյ Արքայութիւնը, որ բո՛ւն խաղաղութեան 
նաւահանգիստն է: Ուրեմն ա՛յդ է, որ պիտի գայ. 'ինչպէս խօստացուած է հաւա- 
տացեալ մարդուն: Յիսնակը այսպիսի ակնկալութեամբ մը կը լեցնէ մեր 
հոգիները:

Պօղոս Աոաքեալ երբ Թեսաղոնիկէ կը գտնուէր, կը տեսնէր, որ 
հաւատացեալներուն մէկ մասը այնքան խանդավառ էր, որ կարծես հողին վրայ 
չէր կոխեր, իսկ մէկ մասն ալ յուսախաբ ու յոռետես էր: Պօղոս Առաքեալը իր 
նամակին մէջ անոնց ըսաւ. դուք պիտի ապրիք Փրկիչին գալուստը, ձեզի 
տրուած չէ գիտնալ ժամանակը, բայց պիտի գիտնաք, որ անպայման Փրկիչը 
պիտի գայ: Յուսով պիտի տոգորուիք, հոգեւոր ուրախութեան մէջ պիտի 
ապրիք, պիտի աղօթէք, որովհետեւ այս է Աստուծոյ կամքը:

Բայց բոլոր անոնք, որոնք Պօղոս Առաքեալը այնքան յարգանքով 
դիմաւորած էին, շատ չանցած խանգարեցին Եկեղեցին, այնքան, որ Առաքեալը 
ստիպուեցաւ խոյս տալ դէպի Աթէնք: Ահա թէ ինչու Պօղոս Աոաքեալ գրեց, 
շնորհակալ եմ, զիս յարգանքով դիմաւորեցիք, բայց ասիկա չի բաւեր: Պէտք չէ 
արտօնէք, որ խանգարիչներ ծեր մէջ մտնեն ու խանգարեն մեր Եկեղեցին:

Ես ալ հիմա շնորհակալ եմ ձեզի, սիրելի ժողովուրդ, երկու օր է ի  վեր ինծի 
հետ կ՚ապրիք հոգեւոր ուրախութիւն, երկու օրէ ի  վեր կը պատուէք զիս: Մեր 
Եկեղեցին այլեւս սուգի մէջ չէ, որովհետեւ այժմ ունի սպասաւորներու 
սպասաւոր մը: Բնականաբար ես մարդկօրէն պէտք ունիմ այսպիսի սիրոյ 
արտայայտութիւններու, բայց ասիկա ամէն ինչ չէ: Ինծի ու իմ միջոցաւ 
Հայաստանեայց Եկեղեցիին շատ աւելի թանկագին նուէր մը ըրած պիտի 
ըլլաք, եթէ, Պօղոս Սռաքեալին ըսածին պէս, աւելի խոր լոյսով ու հաւատքով 
կապուիք ծեր եկեղեցիին: Ասիկա. ամենէն մեծ նուէրը պիտի ըլլայ: Ես պիտի 
ուզեմ տեսնել ծեր հաւատքը: Այս Աթոռը ունի իր լաւ ու վատ կողմերը: Վատ 
կողմերը կը թողունք պատմութեան դատաստանին: Որպէս լաւ կողմեր, Պոլսոյ 
Աթոռը յատուկ տեղ ունեցած էր մեր հոգեւոր մշակութային կեանքէն ներս: Այո՛, 
չենք մոռնար միւս Աթոռները: Մայր Աթոռը մեր աչքին լոյսն է, սրտով կապուած 
ենք լոյսի այդ օճախին: Մեզի համար նոյնքան յատուկ տեղ ունի Երուսաղէմի 
Աթոռը, որ կարեւոր է ո՛չ միայն մեր Եկեղեցիին, այլեւ ամբողջ քրիստոնեայ 
աշխարհի համար: Տիրոջ օրհնութեան վայրն է ան. եւ հակառակ որ բնաւ 
խաղաղութիւն չունեցաւ, մեր Եկեղեցիին համար խաղաղութեան վայրն է ան: 
Հոն է, որ ի Խաչ հանուեցաւ Քրիստոս: Ասիկա մեծագոյն Պատարագն է, եւ 
անոր շնորհիւ Քրիստոսի արիւնը կը շրջի մեր մարմինին մէջ: Ամէն 
քրիստոնեայ, եթէ կարելիութիւն ունի, կեանքին մէջ գոնէ մէկ անգամ այցել է 
ԵրուսաղԷմ: Նոյնպէս. մեզի համար յատուկ տեղ ունի Կիլիկիոյ Աթոռը, որուն 
շարականները սիրով կ՛երգենք մենք: Այո ՛, բոլոր այս Աթոռները մերն են, բայց 
մեզի համար մասնաւոր նշանակութիւն ունի Պոլսոյ մեր Աթոռը: Այս Աթոռը, 
Յովակիմ Պատրիարքէն ասդին, ունեցած է իր տառապալից շրջանները, բայց 
հոգեւոր ջերմեռանդութիւնը երբեք չէ պաղած: Միայն հոս է, որ Մեծ Պահքի 
ամբողջ տեւողութեան արարողութիւններ ունինք, ծոմապահութիւնը կը 
յարգուի: Հիմա իմ բեռս անշուշտ շատ աւելիթեթեւ ու տանելի պիտի ըլլայ, եթէ 
նոյն հոգեւոր կապուածութիւնը շարունակէք Աթոռին նկատմամբ: Չարտօնենք, 
որքանի մը խանգարիչներ խանգարեն մեր հոգեւոր կեանքը:

Ես այսօր, այս Սուրբ Խորանին վրայ, կ՛ուզեմ իմ որդիական երախտիքը 

յայտնել իմ հոգեւոր ծնողքիս' Շնորհք Պատրիարքին, Տիրան Ներսոյեանին, 
Վազգէն Ա Հայրապետին, կը խոնարհիմ Գարեգին Ա Վեհափառ Հայրապետին, 
Երուսաղէմի Թորգոմ Պատրիարքին, Առաջնորդ Արբազաններուն, նաեւ հիւր 
հոգեւորականներուն, որոնք այսքան երկար ճավփորդութիւններընելով, եկան 
մեզի հետ բաժնելու մեր ուրախութիւնը: Շնորհակալութիւն Յունաց Պատ­
րիարքին, Ասորիներու Շէնուտա Պատրիարքին, Հռոմի Սրբազան Պապին, 
Ամերիկեան ու Գերման Կաթոլիկ Եկեղեցիներում

Միշտ պիտի կրկնենք Պօղոս Սռաքեալին ըսածին պէս «Առաջ Աստ ուա ծ» 
կամ «կամօքն Աստուծոյ» ասոյթները: Այս մաղթանքն է, որ մեզ պիտի 
առաջնորդէ. Աստուածն է, որ մեզ պիտի նախախնամէ:

Իսկ վերջին շնորհակալութիւ նս ձեզի' է, սիրելի ժողովուրդ, որ զիս 
արժանի նկատեցիք այս Աթոռին եւ ուսերուս վրայ դրիք այս ծանր ու 
պատասխանատու պարտականութիւնը:

Աստ ու ած օրհնի մեզ բոլորս այժմ եւ միշտ եւ յաւիտեանս յաւիտենից. 
ամէն:




